
Argir, tann 25-11-02

Løgtingsins Fíggjarnevnd

Hjálagt er svar uppá teir spurningar, fíggjarnevndin hevur sett mær
Mítt ynski var, at samlaði útreiðslukarmurin í fíggjarlógaruppskotinum fyri 2003 var lægri enn hann er, men sum nevndini kunnugt, er fíggjarlógaruppskotið úrslit av drúgvum politiskum samráðingum í landsstýrinum, og fyriliggjandi uppskot vísir tað, teir einstøku landsstýrismennirnir mettu seg kunna fáa undirtøku fyri í løgtinginum.

Seinastu tíðina hevur tó ljóðað í fjølmiðlunum, at tingmenn eru sinnaðir at samtykkja munandi sparingar á fíggjarlógini fyri 2003.

Eg fari her at boða fíggjarnevndini frá, at eg og Fíggjarmálaráðið fara at gera tað vit kunnu til tess at tað kann eydnast at at lækka samlaða útreiðslukarmin á fíggjarlógini fyri 2003.

Eg fari samstundis at mæla til, at ikki verður skotið í blindum, sum onkuntíð hevur verið gjørt, har t.d. einstøku landsstýrismennirnir fáa boð um at spara ávísar upphæddir. Hjá hvørjum ávísum landsstýrismanni, valt verður at gera sparingar, eigur at verða fullkomuliga líkamikið. Tað avgerandi eigur at verða, í hvørjum útreiðslusløgum valt verður at gera sparingar í, og hvussu stórar hesar sparingarnar skulu verða.

Landið hevur síðan miðskeiðis í nítiárunum gjørt stóra íløgu í nýggja fíggjarstýringarskipan. Eg fari at mæla til, at sparingarnar verða gjørdar á ein skipaðan hátt við hjálp frá  nevndu fíggjarstýringarskipan,  soleiðis at avleiðingarnar fyri borgarar og samfelagið sum heild ikki verða ov ógvusligar.  

Eg fari til seinast at nevna nøkur viðurskifti, ið fíggjarnevndin eigur at taka hædd fyri:

1. Skattseting av Íleggingargrunninum og Realinum

Landsstýrismaðurin í fíggjarmálum hevur lagt uppskot fyri løgtingið, har Íleggingargrunnurin og Realurin verða gjørdir vanliga skattskyldugir sum feløg. Hetta merkir eina meirinntøku til landskassan uppá uml. 10 mió. kr.

2. Trygdargrunnur løntakarana

Í Trygdargrunninum eru nú savnaðar uml. 70 mió. kr.  Hetta meti eg at vera nógmikið til, at framtíðar útgjøld kunnu klárast av avkastinum hjá grunninum. Eg fari tí ein av fyrstu døgunum at leggja uppskot fyri løgtingið, har skotið verður upp at steðga inngjaldinum til grunnin. Umframt at uppskotið merkir ein skattlætta fyri privata sektorin uppá uml. 4 mió kr., merkir tað eisini eina sparing á fíggjarlógini uppá uml. 2 mió kr.

3. Lækking av ALS – gjaldi

Eg fari at skjóta upp, at tað sum stovnar og aðalráð spara orsakað av lækkingini av ALS-gjaldinum verður drigið inn á fíggjarlógini fyri 2003. Talan verður um umleið 10 mió. kr. 

4. Alment innkeyp og almennar tryggingarúreiðslur

Fíggjarmálaráðið er í ferð við:

· at gera eina skipan soleiðis at landið framyvir verður sjálvtryggjandi 

· at samskipa almenna innkeypið

      men sparingar frá hesum tiltøkum er longu bygdar inn í fíggjarlógaruppskotið.

5. Samanlegging av nevndum

Eg fari eisini at skjóta upp, at hædd verður tikin fyri, at 100.000 kr. verða spardar í samband við at Landsskattakærunevndin, Mvg-kærunevndin og Tollkærunevndin verða lagdar saman í eina nevnd.

